
Oda e Mjekëve në bazë të Rregullores për Edukim 
të Vazhdueshëm Profesional, përmes Kongreseve 
të organizuara ka për qëllim që anëtarëve të saj në 
fusha të caktuara t’u ofrojë mundësinë që të fito-
jnë përvoja nga ekspertët e jashtëm me qëllim të 
ngritjes së kapaciteteve mjekësore për ofrimin e 
shërbimeve ndaj qytetarëve të Kosovës.

Pjesëmarrja në Kongreset e organizuara nga 
OMK dhe bashkë-organizimet me institucione të 
tjera, për të gjithë anëtarët e Odës së Mjekëve të 
Kosovës është pa pagesë.

Kongresi dhe Panairi i Parë Mjekësor:

Me datë 17 tetor 2019 u bë hapja solemne e 
Kongresit dhe Panairit të Parë Mjekësor, ku të 
pranishëm ishin mysafirë të ftuar, ish ministra të 
shëndetësisë, ligjërues ndërkombëtarë si dhe 
Sekretarja e Përgjithshme e CPME, znj. Annabel 
Seebohm, e cila iu drejtua të pranishmëve me një 
fjalë rasti.

Ndër aktivitetet kryesore ishte edhe promovimi 
i librit të Prof. Dr. Isuf Dedushaj me titull “Encik-
lopedi e doktorëve të shkencave të mjekësisë 
shqiptare gjithandej globit (1445 – 2018) dhe 
mjekëve që lanë gjurmë të pashlyera në historinë 
e mjekësisë shqiptare”. Po ashtu u ndanë edhe de-
korata për profesionistët më të dalluar të fushës së 
mjekësisë, të cilët pranuan dekoratën Nderi i mje-
kut “Ali Sokoli” dhe “Musa Haxhiu”, për kontributin 
e veçantë të dhënë në themelimin dhe zhvillimin 
e shërbimeve dhe institucioneve shëndetësore në 
Kosovë.

Me qëllim të promovimit të shkencës dhe 
përkrahjes së zhvillimit të kapaciteteve njerëzore 
shkencore të vendit, u shpërblyen pesë punimet 
shkencore më të mira të publikuara përgjatë vitit 
2018. 

Përveç ligjëratave, gjatë kongresit gjithashtu para-
lelisht u zhvilluan katër punëtori nga ekspertë të 
fushave përkatëse me temat: Menaxhimi i avan-
cuar i rrugëve ajrore/Menaxhimi i rrugëve ajrore 
në Trauma; Diagnostika e avancuar në pacemaker 
dhe ICD; Këshillimi virtual per kontraceptiv Uve-
itet, ku pjesëmarrësit u njoftuan me metodat dhe 
teknologjitë më të reja mjekësore. 

Në Kongresin dhe Panairin e Parë Mjekësor morën 
pjesë mbi 2800 mjekë specialist të fushave të 
ndryshme, dhe në këtë event mjekë dhe qytet-
arë kanë mundur t’i përcjellin ligjëratat në ueb 
faqe të Odës, në kanalin e YouTube të Qendrës së 
Telemjekësisë, si dhe në të gjitha spitalet rajonale 
të Kosovës. Përgjatë programit edukativ u zhvil-
lua me shumë sukses edhe Panairi i Mjekësisë, ku 
kompanive dhe organizatave të ndryshme iu dha 
mundësia të ekspozojnë produktet, shërbimet 
dhe aktivitetet e tyre për të interesuarit në Kon-
gres.

Kongresi vjetor për vitin 2020 është shtyrë për një 
vit më vonë, për shkak të situatës së pandemisë 
dhe rrethanave të lidhura.

Kongresi i Dytë i Mjekësisë – Onkologji:

Kongresi i Dytë i Mjekësisë-Onkologji, u mbajt me 
datë 14 tetor 2021, ku në hapjen solemne ishin të 
pranishëm mysafirë të ftuar, përfaqësues nga Min-
istria e Shëndetësisë, përfaqësues nga komisioni 
parlamentar për shëndetësi, ligjërues ndërkom-
bëtar etj.

Ndër aktivitetet kryesore ishte edhe promovimi 
i dy numrave të botuar deri më tani të Revistës 
Mjeku. Gjatë kësaj mbrëmje u ndanë Dekora-
ta dhe Mirënjohje për nder të mjekëve që kanë 
ndërruar jetë gjatë vitit 2021, profesionistët më të 
dalluar të fushës së mjekësisë pranuan dekoratën 
Nderi i mjekut “Ali Sokoli” dhe “Musa Haxhiu”, për 
kontributin e veçantë të dhënë në themelimin 
dhe zhvillimin e shërbimeve dhe institucioneve 
shëndetësore në Kosovë. 

Pasi që gjendja me pandeminë gjatë muajit shta-
tor është përmirësuar, këshilli organizativ i ka bërë 
kërkesë Qendrës operative emergjente të Kosovës 
për lejimin e mbajtjes së kongresit për numër 
të caktuar të pjesëmarrësve (deri në 300 perso-
na) dhe si rrjedhojë e kësaj, në mënyrë virtuale 
dhe me prezencë fizike morën pjesë mbi 2500 
pjesëmarrës, duke respektuar masat anti Covid.

Mbi 58 ligjërata dhe punime u prezantuan në 
Kongresin e Dytë të Mjekësisë dhe u ndanë në 8 
sesione: Pulmologji, Trakti gastrointestinal, Trak-
ti urogjenital, Kokë dhe qafë, Gjinekologji, Gjiri, 
Onkologji pediatrike, Hematoonkologia.

Kongresi i III-të i Mjekësisë- Pandemia Covid-19, 
Sfidat dhe Përvojat

Më 18-19 qershor të vitit 2022, Oda e Mjekëve të 
Kosovës organizoi Kongresin e III-të të Mjekësisë 
me temën Pandemia Covid-19, Sfidat dhe Përvo-
jat, ku në hapjen solemne morën pjesë përfaqë-
sues të ndryshëm të institucioneve shëndetësore, 
mjekë ndërkombëtarë si dhe mjekë vendorë 
të fushave përkatëse. Në ceremoninë e hapjes 
solemne të Kongresit të III-të të Mjekësisë u nda 
edhe dekorata nderi i mjekut “Ali Sokoli” për Prof.
Dr. Salih Ahmeti, si dhe u ndanë çmimet për 10 
punimet më të mira shkencore për vitin 2021. 
Punimet e Kongresit zgjatën për dy ditë dhe u zh-
villuan sipas sesioneve me temat Shëndeti Publik 
dhe Menaxhimi i Pandemisë Covid-19 dhe Shën-
deti Mendor dhe Covid-19.

Në kuadër të këtij Kongresi u mbajtën tre punëtori 
me temat: Përgjigjet e komunitetit për ndotjen e 
ajrit, pasqyrë e njohurive të sjelljes dhe kulturore, 
si dhe reanimimi kardiopulmonar (RKP) dhe me-
naxhimi i rrugëve të frymëmarrjes te Covid-19.

Pjesë e këtij kongresi ishte gjithashtu edhe pa-
nairi mjekësor ku kompani të ndryshme prezan-
tuan produktet dhe shërbimet e tyre në pavionin 
mjekësor.

Kongresi i IV i Mjekësisë- Diabeti Melit, Qasja in-
terdisiplinare

KONFERENCAT E ORGANIZUARA NGA OMK

Korrespodenca:
revistamjeku@omk-rks.org

Oda e Mjekëve të 
Kosovës

Kongresi i IV i Mjekësisë trajtoi temën Diabe-
ti Melit, Qasja Ndërdisiplinore, dhe u mbajt 
më 17-18 nëntor 2022.

Në hapjen solemne të këtij Kongresi të 
pranishëm ishin Dr. Jusuf Ulaj, Këshilltar për 
Shëndetësi i Kryeministrit të Republikës së 
Kosovës, z. Eric Dietz, Ambasador i Luksem-
burgut, z. Laurent Torche, Sekretar i parë në 
Ambasadën Zvicerane, Dr. Ivan Raguž, Për-
faqësues nga Oda e Mjekëve të Kroacisë, Dr. 
Fatmir Brahimaj, Kryetar i Urdhrit të Mjekëve 
të Shqipërisë, Dr. Nevzat Elezi, Kryetar i Sho-
qatës së Mjekëve Shqiptarë të Maqedonisë 
si dhe ligjërues të huaj dhe vendorë.

Në këtë ceremoni u ndanë dekorata dhe 
mirënjohje për përkrahjen e vazhdueshme 
të Odës së Mjekëve të Kosovës në nivel 
Ndërkombëtar, mirënjohje për angazhimin 
dhe promovimin e vlerave, mirënjohje për 
dhënien e kontributit në promovimin e 
vlerave të Odës për ndihmën në realizimin 
e detyrave, programeve, projekteve dhe qël-
limeve thelbësore të Odës në Republikën e 
Kosovës, Mirënjohja/dekorata ’’ALI SOKOLI’’, 
medalje përkujtimore për anëtarët e OMK-
së që kanë ndërruar jetë gjatë vitit 2022, 
mirënjohje për shërbimin ndaj pacientëve 
dhe punën e vyer në ngritjen profesionale të 
kuadrove të reja në fushën e Diabetologjisë, 
Endokrinologjisë dhe Metabolizmit, mirën-
johje për kontributin në Endokrionologji 
dhe Diabetologji në ngritjen e kuadrove, 
mirënjohje për mjekët e pensionuar gjatë 
vitit 2022, si dhe mirënjohje për sponsorët.

U trajtuan tema të lëmisë së Diabetit nga 
përfaqësues të institucioneve relevante, si 
dhe ligjërues të huaj nga vende të ndryshme, 

të cilët shprehën gatishmërinë për të ndarë 
eksperiencat e tyre me mjekët tanë dhe për 
të shpalosur të rejat e fundit të kësaj lëmie. 
Sesionet e këtij Kongresi ishin: Diabeti tek të 
rriturit, diabeti tek fëmijët dhe adoleshentët, 
komplikimet akute të diabetit, komplikimet 
kronike mikrovaskulare të diabetit, kompli-
kimet kronike makrovaskulare të diabetit.

Ky kongres kishte rreth 2000 pjesëmarrës, 
mjekë të fushave të ndryshme të mjekë-
sisë dhe 4 punëtori me temat: pompa e 
insulinës, ketoacitoza diabetike, këmba dia-
betike, si dhe për herë të parë u mbajt një 
punëtori me shkollat fillore dhe të mesme 
me temën diabeti tek fëmijët dhe adoles-
hentët, trajtimi dhe stigmatizimi, realitet 
apo trillim?. Gjithashtu u mbajt edhe panairi 
mjekësor me kompani të ndryshme të fush-
ës së mjekësisë.

Bashkëorganizime:

Ndër vite, Oda e Mjekëve të Kosovës bash-
kërisht me institucione të ndryshme shën-
detësore, ka bashkë-organizuar evente për 
anëtarët e saj.

Më 19 tetor 2018, nën patronazhin e Odës 
së Mjekëve të Kosovës dhe në bashkë-orga-
nizim me njësitë e Bioetikës të Republikës së 
Kosovës dhe asaj të Shqipërisë, në kuadër të 
UNESCO-s, është organizuar Konferenca e 
Tretë Ndërkombëtare e Bioetikës me temën: 
“Solidariteti dhe bashkëpunimi”.

Një bashkë-organizim mes Odës së Mjekëve 
të Kosovës dhe Shoqatës Kosovare për 
Menaxhimin e rrugëve të Frymëmarrjes u 
mbajt me 2 mars 2019. Punëtoria trajtonte 
temën “Ditët ndërkombëtare të menaxhim-

it të rrugëve të frymëmarrjes”. Kjo punëtori 
u nda në dy sesione në të cilat  ligjëruan 8 
ekspertë ndërkombëtar[ dhe 13 vendorë, 
kurse në sesionin e dytë profesionistët shën-
detësorë janë ndarë në 8 grupe për të qenë 
pjesë e anës praktike të punëtorisë Menax-
himi i Avancuar i Rrugëve të Frymëmarrjes 
te Trauma.

Ndërsa në të njëjtin vit, më 19 prill, u mbajt 
Simpoziumi i parë Mbarëshqiptar i Kirurg-
jisë Pediatrike, nën patronazhin e Odës së 
Mjekëve të Kosovës dhe në bashkë-orga-
nizim me Klinikën e Kirurgjisë Pediatrike.

Gjatë vitit 2021 u mbajt edhe Kongresi 
i V–të i Obstetrikës dhe Gjinekologjisë në 
Kosovë, bashkëpunim mes Odës së Mjekëve 
të Kosovës dhe Shoqatës së Gjinekologëve 
dhe Obstetërve të Kosovës. Në këtë kongres 
u prezantuan tema që kanë të bëjnë me 
shëndetin e gruas, nënës dhe fëmijës. Kon-
gresi u organizua me prani fizike për numër 
të caktuar të pjesëmarrësve dhe për pjesën 
tjetër në mënyrë virtuale. Përgjatë ditëve të 
kongresit ishin mbi 1500 mjekë me prezencë 
fizike ose virtuale.

Një tjetër event i mbajtur në shtator të vitit 
2021 është Kongresi i Parë Klinik, bashkë-or-
ganizim mes Odës së Mjekëve të Kosovës 
dhe Kolegjit të Kirurgëve të Kosovës. Në këtë 
kongres u prezantuan tema të ndryshme 
prej të gjitha disiplinave kirurgjike nga mbi 
40 ligjërues të huaj dhe 50 ligjërues vendorë. 
Kongresi u organizua me prani fizike për 
numër të caktuar të pjesëmarrësve dhe për 
pjesën tjetër në mënyrë virtuale, ku morën 
pjesë mbi 600 kirurgë nga të gjitha special-
itetet kirurgjike.

Kongresi dhe Panairi i Parë i Mjekësisë

Kongresi i IV i Mjekësisë - Diabeti Melit, 
Qasja interdisiplinare


